
ƏMƏLİYYATLARINDA ELEKTRON 
TİCARƏTİN MÜASİR VƏZİYYƏTİ

Giriş
1969-cu ildə Arpanet (ing. – Advanced Research 

Projects Agency Network) kompüter şəbəkə sistemi-
nin yaradılması elektron məlumat mübadiləsini müm-
kün etdi. Məhdud səviyyədə olan elektron vasitələrin 
köməyi ilə 1970-ci illərin sonlarından etibarən ka-
taloqlardan satışlar həyata keçirildi. İnternet-şəbəkə 
sisteminin dünya üzrə yayılması ilə virtual məkanda 
elektron ticarətin inkişafı və geniş auditoriyaya çatdı-
rılması üçün tədricən şərait yarandı [1, s.141].

Elektron ticarət və nağdsız hesablaşmalar bu 
gün rəqəmsallaşan dünyanın gündəmindəki ən va-
cib iki mövzudur. Dünyanın “Walmart”, “Amazon”, 
“Ebay” kimi ən böyük elektron ticarət bazarlarının 
əksəriyyəti böyük əhalisi və yüksək alıcılıq qabiliy-
yəti olan ölkələrin payına düşür.

Elektron ticarət nədir?
İnternetin ən böyük üstünlüklərindən biri və ge-

niş ictimaiyyətin qəbul etdiyi anlayış olan “Elektron 
ticarət” gündəlik həyatımıza kök salmış və rəqəmsal 
dünya ilə birlikdə sürətlə yayılmışdır. İstifadəçilər 
müxtəlif ərazilərdən zaman məhdudiyyəti olmadan 
əlçatan və rahat şəraitdə alış-veriş etmək imkanına 
sahib olur. Elektron ticarət dedikdə, informasiya sis-
temləri vasitəsilə məhsulların alqı-satqısını həyata 
keçirmək, bu sahədə müştərilərə xidmət göstərmək, 
bir sözlə onlayn və ya offlayn əməliyyatlar nəzərdə 
tutulur. Elektron ticarət müasir və rahat kommuni-
kasiyalar yaratmağa qadir açıq şəbəkə sisteminin 
mövcudluğuna, sürətli elektron ödəniş sistemlərin-
dən istifadəyə, optimal gömrük tənzimlənməsinə və 
s. əsaslanır. 

Elektron kommersiya aşağıdakı növlərə əsasən 
müxtəlif istiqamətlərdə inkişaf edir:

1. B2B (Business-to-business) – hüquqi şəxs-
lər arasında informasiya və iqtisadi münasibətləri 
müəyyən edən elektron ticarət sistemidir. B2B mo-
delində satış zamanı potensial müştəriləri müəyyən 
etmək daha asandır. Çünki şirkətlər və təşkilatlar 
haqqında informasiya bazası daha sistemli forma-
da olur. Azərbaycanda www.b2b.az elektron ticarət 

portalı İqtisadiyyat Nazirliyi tərəfindən sahibkarla-
rın xüsusilə kənd təsərrüfatı məhsulları istehsalçıla-
rının bazara sərbəst çıxışına, işgüzar əlaqələrin ge-
nişləndirilməsinə və elektron satınalmanın təşkilinə 
dəstək məqsədilə yaradılmışdır. Portaldakı xidmət-
lərdən bütün sahibkarlar yararlana bilər. Azərbay-
canın ilk elektron ticarət portalı olan www.b2b.az 
saytında istifadəçilərə məlumat dəstəyi göstərmək 
məqsədilə portalda təhlil və informasiya tipli resurs-
lar yerləşdirilmişdir [2].

2. B2C (Business-to-Consumer) – modeli mal və 
xidmətlərin son istifadəçilərinə fokuslanmış elek-
tron biznes modelidir. Bu ticarət növündə ən çox ya-
yılmış ünsiyyət vasitəsi İnternet-mağazadır.

3. B2G (Business-to-Government). Elektron ti-
carətin bu növü dövlət və biznesmen arasında həyata 
keçirilir. Bu sistemdən istifadə edən dövlət idarələ-
ri açıq bazarda ehtiyac duyduqları məhsulları əldə 
edirlər.

4. C2C (Consumer-to-Consumer) – sonuncu is-
tehsalçı ilə sonuncu istehlakçı arasında qarşılıqlı 
əlaqə üçün istifadə olunur. E-bay platformasını C2C 
modelinə misal göstərmək olar.

Azərbaycanda elektron ticarətin 
inkişaf dinamikası

 “Elektron ticarət haqqında” Azərbaycan Respub-
likasının Qanunu 2005-ci il may ayının 10-da qəbul 
edilmişdir. Bu Qanun Azərbaycan Respublikasında 
elektron ticarət formasının həyata keçirilməsinin 
hüquqi əsaslarını, iştirakçıların hüquq və vəzifələ-
rini, tərəflərin məsuliyyətini müəyyən edir. “Elek-
tron ticarət haqqında” AR-nın Qanununda dəyişik-
lik edilməsi haqqında ölkə Prezidenti 2016-cı il 16 
dekabrda fərman imzalamışdır. Elektron ticarətin 
iştirakçıları bu fəaliyyət zamanı iştirak edən satıcı 
(malları satan və xidmətləri göstərən), alıcı (malları 
sifariş edən) və elektron sənəd dövriyyəsi vasitəçi-
si (alıcı və satıcı arasında elektron sənəd dövriyyəsi 
xidmətlərini göstərən) kimi çıxış edən hüquqi və fi-
ziki şəxslərdir [2,3].

Azərbaycanda elektron ticarət fəaliyyətini həyata 

keçirmək üçün bir neçə yollar mövcuddur. Bunlar-
dan biri də yaradılmış portallardır ki, onlar da fəaliy-
yət sferasına görə ödəmə və satış qruplarına bölünür:

Onlayn məhsul satışı portalları:
• Ofisait.com – istifadəçilərə əsasən ofis ləvazi-

matları və məktəbli əşyaları təklif edir.
• Premiumoutlet.az – ayaqqabı, geyim, aksesu-

arların ticarəti ilə məşğuldur.
• Shop.az – portal mənsub olduğu müəssisələrin 

satışını həyata keçirmir, ayrı-ayrı satıcıların məhsul-
larını bir ünvanda birləşdirir.

Onlayn ödəmə portalları:
• Hesab.az – Onlayn ödəmə sistemi kimi portal 

daxili bazarda görkəmli mövqeyə malik olmaqla ya-
naşı, istifadəçilərə dövlət ödənişləri, kredit ödəniş-
ləri, kommunal ödənişlər kimi xidmətlər təklif edir.

• Million.az – bu saytın istifadəçiləri müxtəlif 
ödəniş üsulları da daxil olmaqla 500-dən çox fərq-
li xidmət seçimlərindən birini seçə bilərlər. Bundan 
əlavə, “Million” mobil tətbiqi hazırlanaraq istifadə-
çilərin ixtiyarına verilmişdir.

• Portmanat.az – digərlərindən fərqli olaraq, bu 
sayt otellər, turizm, taksi kimi geniş ödəmə xidmət-
ləri təklif edir.

Qeyd edək ki, Azərbaycanda 2021-ci ildə debet 
və kredit kartları ilə 11 milyard 172 milyon manat 
nağdsız ödəniş həyata keçirilib. Bu, 2020-ci ilin mü-
vafiq dövrü ilə müqayisədə 82,7% çoxdur. Bu nağd-
sız ödənişlərin 37 milyon manatı ATM-lər, 3 milyard 
926 milyon manatı POS-terminallar, 7 milyard 208 
milyon manatı isə elektron ticarət vasitəsilə həyata 
keçirilib [5].

Qrafik 1. Azərbaycanda elektron ticarətin həcmi 
(milyon manatla)

Elektron ticarətdə gömrük prosedurları
Azərbaycanın elektron ticarətində idxal-ixrac 

əməliyyatları zamanı gömrük orqanlarının fəaliyyəti 
xüsusi yer tutur. Gömrük fəaliyyəti ticarətin yaran-
ması və tənzimlənməsi məsələləri ilə ayrılmaz şəkil-
də bağlıdır. İndiki mərhələdə respublika ərazisində 
fəaliyyət göstərən gömrük idarələrini vahid avtomat-
laşdırılmış informasiya sistemi birləşdirir. Dövlət 
Gömrük Komitəsi bu istiqamətdə davamlı fəaliyyət 
göstərir, hansı ki, ticarətdə kağız kargüzarlığını tam 
və ya qismən aradan qaldıraraq rəsmiləri və vətən-
daş təmasını minimuma endirir. DGK tərəfindən 
2011-ci ildə “VAİS-Kargüzarlıq” avtomatlaşdırılmış 
idarəetmə sisteminin tətbiqi bu istiqamətdə vacib ad-
dım idi. Əhaliyə daha keyfiyyətli xidmət göstərmək, 
“elek tron hökumət” təşəbbüsünü dəstəkləmək, bey-
nəlxalq ticarət zamanı idxal-ixrac prosesini asanlaş-
dırmaq məqsədilə DGK tərəfindən mühüm təkmil-
ləşdirmələr həyata keçirilib. 

Müasir mərhələdə ticarətin sürətli şəkildə həyata 
keçirilməsi, prosesin şəff afl ığının təmin olunması, 
“kölgə iqtisadiyyatı” nın aradan qaldırılması və vaxt 
itkisinin qarşısının alınması üçün “Sadələşdirilmiş 
Bəyannamə - Elektron Ticarət” layihəsi tətbiq olu-
nur. Layihənin mobil və veb versiyaları mütəxəs-
sislər tərəfindən təşkil olunub. Elektron xidmət 
beynəlxalq poçt göndərişləri və ya daşıyıcı şirkət va-
sitəsilə xaricdən mal gətirən fiziki şəxslərə gömrük 
orqanına gəlmədən bütün gömrük əməliyyatlarını 
həyata keçirməyi əlçatan edir. Bu zaman sifariş ve-
riləcək bağlamaların gömrük orqanlarına bəyan edil-
məsi üçün “Sadələşdirilmiş Bəyannamə - Elektron 
Ticarət” tətbiqindən istifadə edilməsi tələb olunur. 

Gömrük orqanlarında tətbiq olunan yeni elektron 
xidmətlər siyahısına “Elektron hesab səhifəsi”nin 
yaradılması daxildir. Şəxsi hesab vərəqəsi elektron 
xidməti idxal-ixrac prosedurları zamanı gömrük bə-
yannamələri və hesablamaların, gömrük və digər 
ödənişlərin uçotunun vahid platforma üzərindən 
reallaşdırılmasına imkan verir. Pilot variantda isti-
fadəyə verilən bu xidmət biznes fəaliyyətinin daha 
səmərəli və çevik şəkildə təşkili, maliyyə uçot sis-
teminin düzgün tərtib edilməsi baxımından xüsusi 
önəm daşıyır [6].

İdxal rüsumları: Məhsul sahibi və ya gömrük 
agenti biznes məqsədləri üçün gətirilən malları göm-
rük orqanlarına bəyan etmək üçün “Asan İmza”dan 
istifadə etməlidir. Gömrük orqanlarına təqdim edilən 
məhsulun mal nomenklaturasına (HS) uyğun olaraq 

məhsulun faktura dəyəri və daşınma xərcləri uçota 
alınmaqla aşağıdakı ödənişlər tətbiq edilir:

• İdxal gömrük rüsumu: Nazirlər Kabinetinin 
500 nö mrəli qərarına uyğ un olaraq 0, 5% və ya 15%; 

• Əlavə dəyər vergisi: Vergi Məcəlləsinə uyğ un 
olaraq 0 və ya 18%; 

• Aksiz vergisi: “Aksizlər haqqında qanuna” uy-
ğ un olaraq zəruri məhsullarda; 

• Gömrük yığımı: “Gö mrü k yığ ımlarının 
məbləğ  ləri”nin təsdiq edilməsi barədə Qərara uyğ un 
olaraq (Cədvəl 1); 

• Elektron xidmət haqqı: 35,4 AZN (bəyannamə 
haqqı).

Cədvəl 1. Məhsulun gömrük dəyərinə uyğun 
olaraq gömrük yığımı

İxrac rüsumları:
• İxrac gömrük rüsumu: Yalnız Nazirlər Kabi-

netinin 500 nö mrəli qərarına uyğ un olaraq bəzi məh-
sullarda; 

• Gömrük yığımı: “Gö mrü k yığ ımlarının 
məbləğ  ləri”nin təsdiq edilməsi barədə Qərara uyğ un 
olaraq;

• Elektron xidmət haqqı: 35,4 AZN (bəyannamə 
haqqı) [6, s.174-175]

Nəticə
Elektron ticarətin həcminin internet istifadəsinin 

qlobal artımı ilə tandemdə sürətlə artması və ticarətin 
ümumi həcmindəki payının hər gün artması danıl-
mazdır. İnformasiya və kommunikasiya texnologi-
yaları sahəsində böyük irəliləyiş sayəsində elektron 
ticarət son on ildə strateji əhəmiyyət kəsb etmişdir. 

Zaman keçdikcə elektron ticarət inkişaf etmiş və 
inkişaf etməkdə olan ölkələrin iqtisadiyyatına fərqli 
təsir göstərəcəkdir. İnkişaf etmiş ölkələrin infrast-
rukturu və ixtisaslı işçi qüvvəsi olduğundan, elek-
tron ticarətin nəticələri müsbət olacaqdır. Beləliklə, 
Azərbaycan kimi inkişaf etməkdə olan ölkələrdə in-
frastrukturun və təlim keçmiş işçilərin kifayət qədər 

olmaması onların iqtisadi inkişaf qabiliyyətinə mane 
olur. Dövlət qurumlarında bu istiqamət üzrə görülən 
işlər əlaqələndirilməli və özəl sektorla əməkdaşlıq 
aparılmalıdır. Həmçinin, hökumət e-ticarət sektoru-
nun inkişafını ləngidən vergi strukturuna qarşı tədbir 
kimi həvəsləndirici kampaniyalar və güzəştlər təşkil 
edə bilər. Bunun üçün zamanla ayaqlaşmalı və elek-
tron ticarət bacarıqlarını inkişaf etdirmək lazımdır.

XÜLASƏ
Məqalədə Azərbaycan Respublikasında elek-

tron ticarətin inkişafındakı mövcud tendensiyalar və 
onun perspektivləri müzakirə olunur.Azərbaycanın 
ticarət potensialını əhəmiyyətli dərəcədə artırmaq 
və bu prosesi sadələşdirmək məqsədilə müəyyən 
strategiyalar həyata keçirilir. Bu istiqamətdə yara-
dılmış elektron ticarət portalları, onlayn mağazalar 
və idxal-ixrac əməliyyatlarında istifadə edilən digər 
elektron xidmətlər ticarət fəaliyyətinin inkişafını tə-
min etmək üçün nəzərdə tutulmuşdur. 

Məqalədə Dövlət Gömrük Komitəsinin elektron 
ticarətdə idxal-ixrac əməliyyatları zamanı rolu xü-
susi olaraq vurğulanır. Burada xarici ticarətin əsas 
göstəricisi olan malların idxal və ixracının müasir 
dövrün tələblərinə uyğun olaraq inkişaf etdirilməsi 
şərh olunur.

ТЕКУЩЕЕ СОСТОЯНИЕ ЭЛЕКТРОННОЙ 
КОММЕРЦИИ В ИМПОРТНО-
ЭКСПОРТНЫХ ОПЕРАЦИЯХ 

АЗЕРБАЙДЖАНА

РЕЗЮМЕ:
В статье обсуждаются текущие тенденции 

и перспективы развития электронной торговли 
в Азербайджанской Республике. С целью зна-
чительного увеличения торгового потенциала 
Азербайджана и упрощения этого процесса реа-
лизуются определенные стратегии. Созданные в 
этом направлении порталы электронной коммер-
ции, интернет-магазины и другие электронные 
сервисы, используемые в импортно-экспортных 
операциях, предназначены для обеспечения раз-
вития торговой деятельности.

В статье особо подчеркивается роль Государ-
ственного таможенного комитета при осущест-
влении импортно-экспортных операций в элек-
тронной торговле. Здесь трактуется развитие 
импорта и экспорта товаров, являющихся основ-
ным показателем внешней торговли, в соответ-
ствии с требованиями современности.

Ключевые слова: электронная коммерция, им-
портно-экспортные отношения, DGK, бизнес, 
портал электронной коммерции.

THE CURRENT STATE OF E-COMMERCE 
IN AZERBAIJAN'S

IMPORT-EXPORT OPERATIONS

SUMMARY:
The article discusses the current trends in the de-

velopment of electron commerce in the Respublic of 
Azerbaijan and its prospects. Certain strategies are 

being implemented in order to significantly increa-
se the trade potential of Azerbaijan and simplify this 
process. E-commerce portals, online stores and other 
electronic services used in import-export operations 
created in this direction are designed to ensure the 
development of trade activities.

In the article, the role of the State Customs Com-
mittee during import-export operations in electronic 
commerce is specially emphasized. Here, the deve-
lopment of import and export of goods, which is the 
main indicator of foreign trade, in accordance with 
the requirements of the modern era is explained.

Keywords: e-commerce, import-export relations, 
DGK, business, e-commerce portal.


